
KIRISH

Globallashuv, madaniy o‘zgarishlar va raqamlashtirish jarayonlari 
gumanitar soha mutaxassislarini, xususan, kelajakdagi filologlarni tayyorlashga 
yangi talablarni qo‘ymoqda. Zamonaviy ta’limning asosiy vazifasi nafaqat 
bilim berish, balki shaxsning fuqarolik ongini, milliy qadriyatlarga sadoqatini 
va mustaqil fikrlash qobiliyatini shakllantirishdir. Bunda vatan tarixi, tili va 
madaniy merosini chuqur anglash orqali ongli vatanparvarlikni rivojlantirish 
ustuvor yo‘nalish sifatida e’tirof etiladi.

Mazkur maqsadga erishishda loyihaviy ta’lim texnologiyasi muhim 
metod sifatida o‘zini oqlamoqda. Bu yondashuv talabalarni tadqiqot, tahlil 
va ijodiy faoliyatga jalb etib, muammolarni mustaqil hal qilish, hamkorlikda 
ishlash, mantiqiy xulosalar chiqarish va yangi g‘oyalar yaratishga undaydi. 

Tanqidiy fikrlash - axborotni xolisona tahlil qilish, manipulyatsiyalarni 
ajrata bilish va asosli qarorlar qabul qilish ko‘nikmasi - zamonaviy 
mutaxassislar uchun asosiy kompetensiyalardan biri hisoblanadi. Faqat 
tanqidiy fikrlaydigan shaxsgina yuzaki vatanparvarlikni ongli va ma’naviy 
asosga ega vatanparvarlikdan farqlay oladi. 

Shuningdek, soft skills - muloqot, jamoada ishlash, tashabbus ko‘rsatish, 
ijodiy fikrlash va moslashuvchanlik - bo‘lajak filologlar uchun zarur ko‘nikmalar 
sirasiga kiradi. Bu ko‘nikmalar madaniyatlararo muloqot, shaxslararo aloqalar 
va ijtimoiy faoliyatda alohida ahamiyat kasb etadi. Ushbu dastur yumshoq 
ko‘nikmalarni (soft skills) tilga oid vaziyatli mashqlar, rolli o‘yinlar va jamoaviy 
loyihalar orqali izchil rivojlantirishga qaratilgan. 

Taklif etilayotgan dastur pedagogika, psixologiya, sharq tillari, 
o‘rganilayotgan til mamlakat geografiyasi, tarixi va adabiyoti fanlarini 
integratsiyalash asosida ishlab chiqilgan bo‘lib, amaliyotga yo‘naltirilgan 
mashg‘ulotlar turkumidan iborat. Loyihaviy topshiriqlar, tanqidiy tahlil 
mashqlari va interfaol faoliyatlar orqali talaba‑qizlarda milliy o‘zlikni anglash, 
madaniy merosga hurmat, ijodiy yondashuv va fuqarolik pozitsiyasini 

